
Bening Lecteur, à fin que je recognoisse par qui j'ay proffité, & que tu resente de ta
part, à qui tu es tenu du plaisir ou contentement, lequel tu pourras recevoir de cest
œuvre, je t'ay bien voulu advertir, que le seigneur de Belle-forest, gentilhomme
Comingeois, m'a tant soulagé en ceste traduction, qu'à peine fust-elle sortie en
lumiere, sans son secours, combien que je ne soy redevable à aucun de la diction,
de laquelle je suis le seul autheur. Si est ce que pour tirer le sens des histoires
Italiennes, il m'a tellement soulagé, que nous serions ingrats & toy & moy, si nous
ne luy en savions gré. Mais d'au tant que j'espere, qu'il te fera voir le second Tome
bien tost en lumiere, traduict de sa main, je me deporteray {A 4 r°} de faire plus
long discours de ses louanges, lesquelles (pour ses merites) je desireroy estre aussi
bien publiées par tout, comme elle me sont cogneuës, & à tous ceux qui le
frequentent. Te priant au reste, ne trouver mauvais, si je ne me suis assujetty au
style de Bandel: car sa phrase m'a semblé tant rude, ses termes impropres, ses
propos tant mal liéz, & ses sentences tant maigres, que j'ay eu plus cher la refondre
tout de neuf, & la remettre en nouvelle forme, que me rendre si superstitieux
imitateur, n'ayant seulement prins de luy, que le sujet de l'histoire, comme tu
pourras aisément decouvrir, si tu es curieux de conferer mon style avec le sien. Au
reste, j'ai intitulé ce Livre de titre Tragique, encores que (peut estre) il se pusse
trouver quelque histoire, laquelle ne respondra en tout, à ce qui est requis en la
Tragedie : {A 4 v°} neantmoins, ainsi que j'ay esté libre en tout le sujet, ainsi ay-je
voulu donner l'inscription au Livre, telle qu'il m'a pleu. Te priant faire telle
interpretation de mon labeur, que tu voudras recevoir de moy, tenant ma place. {A
5 r°}
Transcripteur.riceBoraso, Silvia

